
Аннотатция 

Мусиқа педагогкаси инсонларни бадиий-эстетик жиҳатдан тарбиялашда муҳим 

аҳамиятга эга. Булар орасида анъанавий халқ мусиқаси кишига тез таъсир этиши, осон 

қабул қилиниши ва инсоннинг ташқи оламга эстетик муносабатини шакллантириш 

хусусиятига эга. Мақолада миллий мусиқа ва қадриятларга бўлган мехр-мухаббат акс 

эттирилган. Халқ мусиқасининг ўрнига алохида эътибор қаратилган. 

 

Калит сўзлар: мусиқа, бадиий, эстетик, миллий. 

 

Abstrakt 

Music pedagogy plays an important role in educating people artistically and aesthetically. 

Among them, traditional folk music has the ability to quickly affect a person, is easily accepted 

and form a person's aesthetic attitude to the outside world. The article reflects the love for 

national music and values. Instead of folk music, special attention is paid. 

 

Keywords: music, art, aesthetics, national. 

 

Бўлажак мусиқа ўқитувчиларида эстетик  дидни  тарбиялашда инновацион асосда 

ташкил этиладиган мусиқа дарсининг алоҳида аҳамияти бор. Яъни янгича ёндашувлар 

асосида ташкил этиладиган мусиқа дарси бадиий дидни тарбиялашда таъсирчан 

воситадир. Бу борада энг масъулиятли вазифа мусиқа ўқитувчиларига топширилади. 

Бадиий-эстетик дид тарбиясини мукаммал эгаллаш ҳар бир  мусиқа  ўқитувчисининг  

асосий  вазифаларидан  бири  бўлмоғи  лозим.  Талаба-ёшларни ҳар бир ўрганилаётган 

асарни диққат ва эътибор билан тинглаш, унинг ифода воситалари ва мазмунини тўла 

идрок этишга ўргатиш зарурки, бу  уларда  одат  тусига  айланади  ва  бадиий-эстетик 

дидни ўстиришда муҳим роль ўнайди. Зеро, «мусиқанинг ҳаётимизда тутган ўрни 

беқиёс. Она  алласи  билан  меҳр-муҳаббат,  эзгулик, мурувват  туйғулари  қалбимизга  

жойланди. Айниқса, миллий қадриятларимиз бўлган рақс, фольклор, эстрада санъатида 

маънавий мерос асраб-авайлаб  келинмоқда»[82;12].  Мана шу жараённи миллий 

асосларини асл ҳолича сақлаб қолиш, ўқувчиларда миллий мусиқий мерос ва мусиқа 

санъатининг вазифаларига доир қарашларини тарбиялашда бўлажак мусиқа 

ўқитувчисининг тайёргарлигини мустаҳкамлаш, бадиий-эстетик компетентлигини 

ошириш ҳам жуда муҳим педагогик вазифалардандир.  

Ҳозирги пайтдаги ўзбек миллий мусиқасида юқорида келтирилган ва бошқа 

муаммоларининг ечимида бўлажак мусиқа таълими ўқитувчиларининг бадиий-эстетик 

компетентлигини ривожлантириш жуда муҳим ҳисобланади. Бу муаммолар бугунги 

кунда ахлоқшунослик учун ҳам долзарб аҳамият касб этади. Шунингдек, мусиқанинг 

бадиий-эстетик мазмуни юксак ва нозик инсоний кечинмаларни ифода этишида, 

инсоннинг бадиий-эстетик дидини такомиллаштиришда ўз аксини топади. 

Ўзбекистоннинг янги тараққиёт босқичида мусиқа санъатини ривожлантириш орқали 

шахс ва жамият эстетик билим ва кўникмаларни юксалтиришга бўлган эътибор ҳар 

иккала жиҳатнинг уйғунлигига асосланади. Демак, товушлар туйғулар билан ҳамоҳанг 

бўлсагина фазилатларни шакллантиради, киши кайфиятига таъсир кўрсатади. Шунга 

кўра, инсоннинг турмуш тарзини акс эттирувчи, унинг эстетик оламини ифодаловчи 

мусиқа санъати инсон ҳаётий аъмолларининг ажралмас қисмидир. 

Маълумки, мусиқа педагогкаси инсонларни бадиий-эстетик жиҳатдан тарбиялашда 

муҳим аҳамиятга эга. Булар орасида анъанавий халқ мусиқаси кишига тез таъсир этиши, 

осон қабул қилиниши ва инсоннинг ташқи оламга эстетик муносабатини шакллантириш 

хусусиятига эга. Бундан ташқари, халқ мусиқаси куй-оҳангларнинг табиийлиги ва 

соддалиги билан ҳам ажралиб туради. Мана шу халқ мусиқасини олий педагогик 

талимда чуқур ўргатиш орқали бўлажак мусиқа ўқитувчиларининг бадиий-эстетик 

компетентлигини ошириш, эстетик диди ва фаҳмини шакллантириш мумкин бўлади. 

Чунки мусиқа ижтимоий ҳаётнинг барча жабҳаларини акс эттириш имкониятига эга. У бир 

вақтнинг ўзида ҳам эпик, ҳам лирик, ҳам драматик оҳангларда жаранглаши билан 

ўрганувчида ва тингловчида эстетик завқни пайдо қилади. Айниқса, унинг ифодали-образли 

табиати кўпроқ лирикага яқинлиги билан ажралиб туради. Айни пайтда, лирика мусиқанинг 

эстетик асосини ташкил этади. Шунингдек, мусиқа инсон эстетик оламидаги эзгу орзу-

умидларни бевосита ва билвосита акс эттиради: у инсондаги энг яхши туйғу ва 

фазилатларни намойиш этишга қодир.  

Шуни таъкидлаш керакки, мусиқа тингловчини муайян ҳаётий мақсадга савфарбар 

қилувчи кучидан фойдаланган ҳолда уларда бадиий-эстетик улуғвор истакларни ҳам 

юзага келтиради. Шунинг учун ҳам бўлажак мусиқа ўқитувчилари орқали ўқувчиларда 

юксак ҳаётий мақсадларна олдига қўйишга йўналтириш, улуғвор истакларни туйишга 

ундаш ҳам муҳим ижтимоий-педагогик вазифалардандир. Мусиқа ижро этиладиган 

санъат ҳисобланади. У ижро жараёнидагина жонланади ва “тилга киради”. Халқ мусиқа 

эстетикаси эса “бастакор – ижрочи – тингловчи” уйғунлигига асосланади. Бу санъатнинг 

ҳам архаик, ҳам анъанавий, ҳам замонавий турларида намоён бўлади. Бундан ташқари, 

мусиқа инсон фаолиятининг энг муҳим соҳалари билан алоқага киришади, меҳнат 

жараёнлари ва маросимларида қатнашади. Шу боис ҳозирги давр мусиқа маданиятида 

ижрочилик санъати мусиқавий ижодкорликнинг нисбатан мустақил кўринишини олган. 

Мусиқа маиший ҳаётнинг муҳим қисми сифатида одамларни муайян мақсад-ниятга 

сафарбар этади, уларни эзгу туйғу ва ғайрат атрофида бирлаштиради.  

Демак, бўлажак мусиқа ўқитувчиси орқали ўқувчиларда юксак фикр ва туйғулар, 

нафосат, дил қувончлари, армон ва орзулар ҳосил қилиши, уларнинг ижодкорлик 

қобилиятини оширириши мумкин. Шу нуқтаи назардан қараганда, санъат гарчанд 

фандан кўра ўзига хос усулда кўзда тутган мақсади ҳам бир қадар бошқача бўлса-да, 

илм-фан билан доимо узвий боғлиқ. Чунки, муайян санъат асари илмий ўрганилаётган 

ижтимоий муаммоларни ҳам қамраб олади. 

Бўлажак мусиқа ўқитувчиларига инновацион таълим жараёнида мусиқанинг назарий 

асосларини чуқур ўргатиш, мусиқа ва оҳангнинг илмий-педагогик таснифини чуқур 

сингдириш таълим сифатига кучли таъсир кўрсатади. Хусусан,  овознинг бадиий-

эстетик таъсир имкониятларини ҳам тўлақонли ёритилиши, бўлажак мусиқа таълими 

ўқитувчиларини тайёрлаш самарадорлигини оширади. Кўплаб тадқиқотчи олимлар овоз 

билан оҳангни қиёсий таҳлил қилиб, ҳар қандай овоз инсонга эстетик завқ бера 

олмаслигини келтиришади. Биринчидан – овоз нарса-ҳодисанинг шакл-шамойили ҳақида 

дастлабки маълумотни беради. Масалан, қурбақанинг овози унинг кўринишини ҳаёлимизда 

гавдалантирса, одамнинг овози унинг бошқа одамлардан ажратишимиз учун кўмак беради. 

Момақалдироқники эса табиат ҳодисаси ҳақида тасаввурни пайдо қилади. Шунинг учун ҳар 

учала овоз эстетик  завқдан маҳрумдир. Бўлажак мусиқа таълими ўқитувчиларида мусиқа 

таълимига оид билимларини мана шундай тарзда ошириш уларда бадиий-эстетик 

компетентликни ривожлантиради. Шарқ олимлари мусиқани юқори даражада 

қадрлаганлар ва бунда улар шубҳасиз, мусиқанинг бадиий - эстетик кучи ва ижтимоий 

тарбиявий ролини ҳисобга олган эдилар[58;19]. Шу боис мусиқанинг асосий 

компанентларида тарбиявий маънода педагогиканинг, бадиий-эстетик таъсир воситаси 

сифатида эстетиканинг ўрни юқори ҳисобланади. Буни қуйидагилар асосида қиёсий 

таҳлил қилиш мумкин: 

Биринчи компонент - куй. Турли баланд ва узунликдаги товушларнинг маълум бир ритм 

ва ладда бадиий ҳoлатда келиши. Куй ва унинг ривожланиш хусусиятларининг ўз 

диалектик алоқадорлиги бор: халқ куйлари ва мақомларда - яъни ашуланинг бошланғич 

қисмидан куй авжга қараб ривожланиб боради. Биз куйда ботиний ва зоҳирий 

гўзалликни англаймиз. Ҳар бир нарса, ҳодисадаги тараққиёт йўналишини ифодаловчи 

тушунча имконият айни нарса-ҳодисанинг ривожланиш қонуниятлари таъсирида пайдо 

бўладиган ва ривожлана оладиган ҳолатдир. Куйнинг мусиқадаги асосий ифода 

воситалари бу - лад, ритм, метр, тембр, гармония ва бошқалардир.   

Иккинчи компонент - гармония. Яъни оҳангдошлик, бир йўла эшитилган бир неча 

товушларнинг ўзаро боғланишда келиши. Масалан, Пифагорнинг хилма-хил овозли 

томонларнинг келишуви умумбашарий ҳамоҳанглик эканлиги, ёки қадимги хитой 

фалсафасидаги; коинотни ҳар бир парчаси алоҳида оҳанг чиқарувчи ва биргаликда 

ҳамроз куйни ташкил этувчи найга ўхшайди,[29;34] деган фикрлари  алоҳида қимматга 

эга.  

Учинчи компонент - ладлар. Турли баландликда бўлган товушларнинг ўзаро алоқаси, 

беқарор товушларнинг бир “тоника”га интилиши. Мусиқада ҳар бир лад маълум бир 

эстетик меъзоний тушунчанинг дебочаси десак бўлади. “Мажор” лади кўпроқ 

кўтаринкиликка, тантанага, улуғворликга ва бошқа ижобий ва позитив хислатларга 

чорласа, “минор” лади кўпроқ қайғуга, маюъсликга, лирикага, фожеавийликга 

етаклайди. Мусиқий компонентларнинг барчаси йиғилиб, энг аввало инсонда маълум 

бир эмоция уйғотади. Эмоция борлиқда содир бўлаётган ҳодиса ва нарсаларнинг шахс 

учун аҳамиятли жиҳатлари ҳақида дарак берувчи сигналлар тизими ҳисобланади. 

Мусиқа ана шу  тизимидаги - “сигнал”дир.  Мусиқа - шахс эмоционал соҳасининг 

таркибий қисмларига эмоционал тус, (тон) эмоционал ҳолатлар, кайфият беради уларни 

инсон ичдан кечиради.  Демак мусиқага қараб инсон туйғулари ўзгариши мумкин. 

Нолага келсак, Европа мусиқасида “интерпретация” тушунчаси мавжуд, у мусиқа 

асарининг ижодий ижро этилишидаги талқинни англатади. Бироқ, Европа мусиқасида 

ижодий эркинлик маълум бир нота ёзуви чегарасидагина рўй беради. Миллий 

мусиқамиздаги нолани эса нота ёзувида аниқ ифода этиб бўлмайди. Шунинг учун 

ноланинг ижроси - соф бадиий ижод жараёни бўлиб, ижрочи нолани ҳар сафар бирдек 

ижро этолмайди, бу санъаткорнинг ижро вақтидаги эмоционал, эстетик ҳолатига  

боғлиқ. 

Хулоса  қилиб  айтганда  мусиқа  таълими  ва тарбияси олдига қўйилаётган замонавий 

талабларни  мукаммал  адо  этиш,  талабаларнинг ўқув дастури материалларини 

муваффақиятли ўзлаштиришлари жуда кўп ва хилма-хил омилларга  боғлиқ  бўлиб,  бу  

омиллар  тизимида мактабда  мусиқа  дарсларини  олиб  бориш учун яратилган педагогик 

шарт-шароитлар ва мусиқа  таълими  мазмунини  белгилашга  хизмат  қилувчи  турли  

хил  керакли  манбаларни мавжудлиги алоҳида аҳамият касб этади. Бундай  шарт-

шароитни  яратишда  ҳам  биринчи галда  ўқитувчининг  ижодий  изланувчанлиги, 

интилувчанлиги,  ташаббускорлиги,  фаоллиги ва  ўз  касбига  ва  болаларга  меҳр-

муҳаббати етакчи ўрин тутади. 

